
Жеңіс, естегілер, отаншылдық.


Кең Құдай берген ғұмырды ұрпақ өсіріп, ақарлы-шақарлы етіп өткізуге лайықты алаштың небір арыс азаматтарының обалына қалған, кеңістік саясат Ұлы Отан соғысы деген айдар таққан қанды қасаптың аяқталғанына да 65 жыл толыпты. Бірақ, соғыс жарасы уақыт өткенімен еш жазылмайды, қайта-қайта жаңғыра түседі. Өйткені, соғыс - адамзат өмірінің ұлы трагедиясы екен. Жан алып, жан беріскен шайқастың соңына жету, Жеңіс туын көтеру арыстай азаматтарымызға оңай болмағаны айдан анық

«... Отан, Отан!

      Бәрінен биік екен

      Мен оны мәңгілікке сүйіп өтем»,-деп

ақиық ақынымыз Мұқағали Мақатаев жырлағандай, жұдырықтай жүрегінде Отанға деген орыны бар әр азамат, әр азаматша аты аңызға айналған қаһарман Бауыржан Момышұлынша айтсақ, Отан үшін отқа түс,күймейсің дегендей, Отан үшін еш аянбады, сұрапыл соғысқа тайсалмай қарсы тұра білді. Өйткені, бейбіт өмір сүре білген, бейбіт өмірдің дәмін татқан халықтың нысаны Жеңіс болды.


Соғыс нәубетін көрген, соны кешкен әр азаматтың есінде қалған естелігін естісең, газет бетінен, журналдың бір қалың парағынан, кітапқа тізілген сөздерден оқысаң, бауыры бүтін сұңқар жоқ, тұяғы бүтін тұлпар жоқ дегендей боласың.

       Әке деген сөзді біз

       Ұғып бақтық әскер деп.

        Шеше деген сөзді біз

        Ұғып бақтық жесір-деп Қадыр Мырзалиев бұл өлең жолдары арқылы сол сұрқия соғыстың халыққа тигізген кесапатын жырлап тұр.


Ақын осылай ағынан жарылып жырласа, жазушы жадынан шыққан шығармасына арқау етсе, әнші қоңыр сазды үнімен әндетсе, күйші қара домбырасымен күмбірлетсе, ал мен болсам, жоғарыдағыдай оқығанымды, оқып тоқығанымды ой елегінен өткізе тебірене шығарма жазсам, Ұлы Жеңістің құнының қандай қымбат болғаны, сол Жеңіске жетуде ерлеріміздің ерен ерлігі туралы есімізде қала берері сөзсіз. «Ер есімі-ел есінде» деген сөз жай айтылмаса керек.


Жастық оты жалындаған мен сияқты әрбір жас азамат өз Отанының тарихының әр парағында жазылған естеліктерді, құнды деректерді санасында сақтап жүруі керек. Әсіресе, осы сұрқия сұрапыл соғыстың соңына жетіп, «Ұлы Жеңіс» деген сөзді естуге асыққан сол кезді, сол заманның халқы туралы, ерлерінің ерлігі туралы білмей, бейхабар жүру, әсте, мүмкін емес.

Өйткені, ол Отаншылдыққа жатпайды.

          Менің ойымша, біз сияқты әр жастың жүрегі соққан сайын Отаным, елім, халқым деп соғуы керек. Сонда ғана сен өз халқыңның, Отаныңның бұрынғысы мен бүгінгісін ой елегінен өткізе жүріп, оның өзіңе қалай қымбат екенін сезінесің.


Мен қазіргі бейбіт өмірдің баласымын. Болашағы кемелденген, аяғынан нық тұрған мемлекеттің ұрпағымын.


Бірақ, осы заманды, бейбіт, тыныш өмірді өткізе жүріп қасық қаны қалғанша жер-ана үшін, Отан үшін, халқы үшін жанын шүберекке түйіп Отан үшін жан пида деп, отқа оранған, оққа боранған майдан даласындағы, ерлерімізді, батырларымызды қалайша ұмытамыз?

   ... Сен құрметте оны

       Түсіндің бе, қарағым?

       Ол ақшаға сатқан жоқ

       Тізеден кесіп аяғын

       Еріккеннен ұстап жүрген жоқ

       Қолтықтағы ұзын таяғын

       Сенің келешегің үшін берді ол

       Азаттық жолында аяғын-деп ақын жырласа,   

       Әлі есімде біледі жұрт, біледі,

       Ел басына қатер төнген жыл еді.

       Қимастарын қан майданға ұзатып,

       Қарс айрылған аналардың жүрегі-деп назды әнші сазды үніне қосса, әдебиет майданында «Ақиқат пен аңыз», «Қазақ солдаты», «Окоп үстіндегі айқас» деген сияқты қара сөз шеберлерінің қара қаламынан қара сиямен жазылған, ақ қағазға терілген том-том кітаптар шығып жатса, ер есімі-ел есінде екен ғой.

       Қадірін білмеппіз ғой тірі кезде,-

       Деп жырлар қайран қазақ мен өлгенде.

       Ұрпақ атап сексен мен жүздігімді,

       Тарихтың түкпірінен сөз келгенде- деген екен

өзі туралы бір өлеңінде аты аңызға айналған халық қаһарманы, батыры Бауыржан Момышұлы, Иә, тарих қойнауына күн санап, ой өтіп, жылдан-жылға ене берсе де, асыл азаматтарымыз өздерінің есте қалар ерліктерімен көкейімізде қала береді. Олардың ерен ерлігі біздің бойымызға отаншылдық деген аялы сезімді ұялата береді.


Бауыржан атамыз әскери борышын Термезде өткізген, үш минутте 32 оқ шығарып, үздік қызыл әскер атанған, маршал Блюхер қолынан сыйлық алған адам. 207 соғысқа кіріп, 5 рет қоршаудан құтылып шыққан. Бұл Бауыржан атамыздың ерен ерлігінің бір жағы ғана. Ой елегінен өткізе отырып, тарих парақтарына көз жүгіртсең, қойнауы толған құнды-құнды деректерге тап боласың. Бауыржан атамыз барлық қошеметке лайық өзгеше жаралған жан болатын. Атамыз ақиық ақынымыз Мұқағали Мақатаевтың өлеңдерін өте ұнатқан.


Өмірде басталғанның әр уақытта соңы болады. Соғыстың да соңы 4 жылға созылса да, жеңіспен аяқталды.


Иә, соғыс-ажал, адам қанына жерік тажал екен. Бірақ сол тажалды Жеңіс деген сөзбен алмастыруға болады. Өйткені осыдан 65 жыл бұрын біз сол «Соғыс» деген аждаһаның басына балта шауып, Жеңістің туын өз тұғырына орнаттық.


Отан алдындағы сол кездегі міндет - диқан болсаң, дәніңмен,әнші болсаң, әніңмен, ақын болсаң, нөсердей төгілген жырыңмен жаудың алдын алу еді. Сол кездегі соғыс майданында ерлеріміз қолдарына қару асынып соғысқанда, Дина апамыз, Жамбыл атамыз, Роза Бағланова сияқты еліміздің мақтаныштары біреуі қара домбыраның күйімен, біреуі қара өлеңімен, енді біреуі бұлбұл үнімен майдангерлерге рух берді.


Отан үшін арпалысқан жандар есімін біз ескерткіштер орнатып, көше. алаң, мектепке сол кісілердің есімін біреуі арқылы жадымызда сақтап қалудамыз.

      Ұмыт болған, ұмыт қалған жоқ ешкім!

       Айтады оны арманы да арыстың

      Ұрпақ үшін тозбайтұғын, бітпейтін

       Ардагерлер- естелігі соғыстың

Иә, жоғарыдағы жазғандарым шын болса, көзі тірі ардагерлерімізді осы күндері аса бір зор ілтипатпен ардақтауымыз керек .

   Елбасының көрегендігі арқасында елімізде ардагерлер еш елеусіз қалмауда.

[image: image1.png]